
DIRASAI RAKYAT 

BESUT, 8 September 2026 – Kementerian Ekonomi hari ini menyempurnakan Majlis 
Penyerahan Projek Kampung Angkat MADANI Kementerian Ekonomi Tahun 2025 di 
Kampung Pinang, Besut, Terengganu, melibatkan lima projek pembangunan dengan 
peruntukan keseluruhan hampir RM1.2 juta. 

Majlis penyerahan telah disempurnakan oleh Timbalan Menteri Ekonomi, YB Dato' Sri Mohd 
Shahar bin Abdullah yang menegaskan bahawa pelaksanaan Program Kampung Angkat 
MADANI merupakan antara usaha Kerajaan untuk memastikan dasar dan peruntukan di 
peringkat Persekutuan diterjemahkan kepada pembangunan yang boleh dilihat, digunakan dan, 
paling penting, dirasai sendiri oleh rakyat. 

Menurut beliau, pendekatan tersebut mencerminkan aspirasi Ekonomi MADANI yang memberi 
penekanan kepada usaha menaikkan siling pertumbuhan ekonomi dan pada masa yang sama 
menaikkan lantai darjat hidup rakyat. Pembangunan negara bukan sahaja perlu membuka 
ruang kepada ekonomi untuk berkembang dengan lebih tinggi, malah perlu memastikan 
masyarakat di peringkat akar umbi turut mendapat manfaat daripada kemajuan tersebut. 

Di Kampung Pinang, lima projek yang dilaksanakan merangkumi pembinaan jalan, 
pembinaan pusat komuniti, pemasangan lampu solar, baik pulih lintasan serta projek 
Pendidikan dan Latihan Teknikal dan Vokasional (TVET) bersama Kolej Vokasional Besut 
yang melibatkan kerja menaik taraf balai raya dan pagar. 

Pelaksanaan projek-projek ini memberi penyelesaian kepada keperluan setempat termasuk 
memendekkan jarak perjalanan penduduk, meningkatkan tahap keselamatan dan menyediakan 
kemudahan yang lebih baik untuk aktiviti kemasyarakatan. Penglibatan Kolej Vokasional Besut 
turut membolehkan kepakaran dan kemahiran pelajar TVET dimanfaatkan secara langsung 
dalam pembangunan komuniti. 

YB Dato' Sri Mohd Shahar turut mengingatkan bahawa kejayaan sesuatu projek tidak 
seharusnya berakhir selepas pembinaan fizikal disiapkan. Sebaliknya, kemudahan yang 
disediakan perlu dimanfaatkan secara aktif dan dipelihara supaya terus memberi impak kepada 
masyarakat Kampung Pinang. 

“Gunakanlah fasiliti ini. Usahakanlah supaya fasiliti ini dapat memberi perubahan kepada 
masyarakat Kampung Pinang. Rancakkan perbincangan-perbincangan dan gunakan 
kemudahan yang ada untuk kita mantapkan anak-anak kita.” 

Beliau turut menyeru supaya momentum pembangunan di Kampung Pinang diteruskan melalui 
kerjasama erat antara komuniti, kepimpinan kampung, Pejabat Daerah Besut, Unit Perancang 
Ekonomi Negeri (UPEN), Unit Penyelarasan Pelaksanaan (ICU), agensi pembangunan wilayah, 
institusi pendidikan serta Kerajaan Persekutuan. 

Menurut beliau, pendekatan Kampung Angkat MADANI membolehkan kementerian dan agensi 
Persekutuan memahami dengan lebih dekat keperluan sebenar masyarakat setempat, sekali 
gus membolehkan penyelesaian dirangka berdasarkan keadaan dan cabaran yang dihadapi 
oleh sesebuah komuniti. 

Dalam konteks pembangunan Pantai Timur, beliau turut menekankan kepentingan masyarakat 
tempatan, khususnya generasi muda, bersedia merebut peluang yang diwujudkan menerusi 
pembangunan infrastruktur, pelaburan dan aktiviti ekonomi baharu di wilayah berkenaan. 



“Peluang yang kita ada hari ini juga datang dengan cabaran. Cabarannya adalah 
bagaimana untuk kita memastikan anak-anak kita dapat peluang yang Kerajaan sedang 
bina ini.” 

Beliau berkata pembangunan ekonomi di Pantai Timur perlu memberikan manfaat kepada 
penduduk tempatan dengan memanfaatkan kedudukan strategik wilayah yang menghadap Laut 
China Selatan serta hubungan ekonominya dengan negara-negara Asia Timur. 

Kementerian Ekonomi berharap pelaksanaan Program Kampung Angkat MADANI di Kampung 
Pinang bukan sahaja meningkatkan kualiti kemudahan fizikal, malah menjadi pemangkin 
kepada pembangunan komuniti yang lebih aktif, berdaya tahan dan mampu memanfaatkan 
peluang pembangunan pada masa hadapan. 

YB Dato' Sri Mohd Shahar turut mendoakan agar masyarakat Kampung Pinang terus 
berkembang sebagai sebuah komuniti yang selamat, sejahtera, bersatu padu dan berdaya 
tahan. 

